
Enformaziuns y Comunicaziuns

Consëi de Ploania: Le Consëi de Ploania tin na sontada en dedemesaledema ai 
24 d’agost ales 20:00, te salf de calogna.

La Crusc: En dedemesaledema ai 24 d’agost, festa de San Berto Apostul, él 
ales 7:30 la prozesciun da San Linert cina sö La Crusc. Lassö él spo mëssa y 
prozesciun eucaristica con dui vagneli. Le lift da Badia sö vá dales 8:30 ales 17:30.

Ministronc: Ciamó denanche la scora mëti man, é düc i ministronc dër bel enviés 
ala griliada, co gnará tignida en dedemesaledema ai 31 d’agost da misdé, ta 
Fodara Masarônn Dessora. Plü enformaziuns ciafëise tla proscima plata.

Segra de Munt: En domëgna ai 28 d’agost él Segra de Munt, olache al sará deplü 
mësses sön les munts de Mareo. La Lia da Munt Ladinia enviëia ala mëssa co é 
ales 12:00 sön Munt de Senes. Dedô musiga y aorela cörta. Ales 12:00 sarál ince 
na mëssa sön Fojedöra. Dedô él aorela cörta con la Böhmische d’La Pli.

KVW Seniorenclub/1: En dedemesaledema ai 24 d’agost ván con le bus dles 
8:20 dal Cone demez, por jí eten Gsies. Da enló jarán ennant a pé cina sö dla 
Kradorferalm. Al é saorí da jí.

KVW Seniorenclub/2: Le Seniorenclub oress rengrazié dër bel dötes chëres co á 
daidé fá i strausc de ciöf y erbes por Santa Maria dal Ciöf, ince a chëres co i á fat 
a ciasa. Al é gnü ete la bela soma de 1.410,00€, co vá a fin de bën por na familia.

Saltá: Düc i pêrs dal comun de Mareo co á albü en picio viadú, nasciü danter i 
15 d’aorí y i 15 de messé 2016, é dër bel enviés da mené alerch na fotografia da 
mëter tal proscimo ”Saltá”. La foto é da mené anter le dedemesaledema ai 24 de 
agost ala mail palfrader@rolmail.net, o ince por Whattsapp al 333/4762010.

Conzert meditatif: En dedemesaledema ai 31 d’agost ales 18:30 (do mëssa) él 
te dlijia d’Al Plan en conzert meditatif con le Duo Verlindo, co porta dant musica 
spirituala con vidora, hang-drum y cianté.

Workshop: En gaujiun dal Al Plan Folk Festival vëgnel motü da jí en workshop 
por mituns y jogn, con musiga, bal, ritm y teater, dai 28/08 ai 3/09 a Al Plan, con le 
fin da porté na raprejentaziun sön paladina pal Festival. Le cost é de 60,00€ a ce 
(fredesc y sorus paia 50,00€). Prenotaziuns pa Martin Comploi al 339/6302229.

Dal Vagnele do San Luca 13, 22 - 30
Te chël tomp 22jea Gejú sön so tru adencuntra a Ierusalem ensignan da ciüté a 

ciüté y da paîsc a paîsc. 23Danló él sté önn co l’á damané: Signur, n’él mâ püc co 
vën salvés? Al ti á dit: 24Proesse con dötes les forzes da passé por la porta stronta; 
deache trec, ves diji, proará da roé ete, mo ai ne sará nia bogn. 25Sce le patrun 
de ciasa lea sö y sara pro la porta, romagnëise defora, i tlocherarëis pa porta y i 
cherdarëis:  Signur, daüresse! Mo ël ves respognará: I ne sá nia da olach’i sëis. 
26I dijarëis spo: I án pö mangé y boü con te, y tö as pö ensigné sön nostes plazes. 
27Mo ël ves respognará: I ves diji, i ne sá nia da olach’i sëis. Demez da me, i ëis düc 
fat de tort. 28Danló beriarëise y rotarëis i donz, canch’i odëis che Ábraham, Ísach y 
Iácob y düc i profec é tal rëgn de Dio, mo che os enstësc sëis slüc fora. 29Y an gnará 

dal oriënt y dal ozidënt y dal 
nord y dal süd y se sontará 
pa mësa tal rëgn de Dio. 
30Spo nen sarál dai ultimi co 
sará i pröms y dai pröms co 
sará i ultimi.  

Parora dal Signur. -
Lalt a te, Gejú Crist!

Proésse da passé por la porta stronta!

O Signur, fá che i sunse liés 
a Te te döt y con döt, tres 
nosc amur y nosta fedelté. 
Fá che nostes mans y 
nosta bocia encündi dé 
por dé Töa bunté, che ares 
operëii por le bun y le iüst, 
por che i podunse ince nos, 
ala fin de nosc tomp, ciafé 
en post pa Töa mësa.

En post pa Te!



Munt
de Senes

por la Fede


